
Ri Pablo nitzꞌiban-e chique ri kachꞌalal aj-Galacia

1  1 Ren Pablo, ru-apóstol ri Jesucristo. Man winak ta xenojin chi xinoc 
apóstol. Ni man winak ta chukaꞌ ri xetako wichi. Ri xtako wichi ja 

ri Ajaf Jesucristo y ri Katataꞌ Dios; ri Dios ri xuꞌon che ri Jesucristo chi 
xcꞌastaj-pe chiquicojol ri caminakiꞌ. 2  Rix kachꞌalal, ri nimol-iwiꞌ pa rubiꞌ 
ri Dios pa tak tenemit chi ri rech-ulef Galacia, nintak-e ruxnakil-iwech, y 
quiriꞌ chukaꞌ niquitak-e ri kachꞌalal ri jecꞌo wiqꞌuin. 3 Y jaꞌ ta ri bendición 
y ri uxlanen ri nipe riqꞌuin ri Katataꞌ Dios y ri Kajaf Jesucristo xticꞌueꞌ ta 
pa iwánima chiꞌiwonojel. 4 Ri Jesucristo xujach-riꞌ chi xcamises roma ri 
kamac, chi quiriꞌ jojrucol chech ri itzel tak ex ri jecꞌo weꞌ chech-ulef ri 
tiempo reꞌ. Ronojel reꞌ xuꞌon ri Jesucristo koma roj, roma can jariꞌ xurayij 
ri Katataꞌ Dios. 5 Ja ri Katataꞌ Dios ri tiyoꞌx rukꞌij chi ronojel tiempo. Amén.

Xe rutzij ri Dios ri jojrucol
6  Ren xsatz nunoꞌj (xsach nucꞌuꞌx) cuando xincꞌoxaj chi rix nijoꞌ niyaꞌ 

can ri Dios y ri utzilaj rutzij. Rix xa jun-wi chic tzij ri nijoꞌ nitzeklebej y 
niyaꞌ can ri Dios ri xwoyon iwichi chi xixcolotaj roma ri favor ri xuꞌon ri 
Cristo pa iwiꞌ. 7 Can man jun chic tzij cꞌo ri nitiquier nicolo iwichi, roma 
ri jun chic tzij ri nijoꞌ nitzeklebej, man riqꞌuin ta ri Dios petenak-wi. Y 
ri winak ri je-ucꞌuayon ri jun chic tzij riꞌ jixquisukꞌ y niquijoꞌ niquijal 
ruꞌonic ri utzilaj rutzij ri Cristo. 8  Ri utzilaj rutzij ri Cristo xe jun, y jariꞌ 
ri katzijon roj chiwe. Pero xa cꞌo jun ri nujal rubixic ri utzilaj rutzij ri 
Cristo, can tika ri castigo pa ruwiꞌ, más que xa ta jun ángel ri petenak 
chicaj o jun chake roj ri nibano quiriꞌ. 9 Can ancheꞌl ri kaꞌin can chiwe, 
y cami ninnataj chic chiwe: Xa cꞌo jun nitzijon jun chic tzij chiwe y man 
junan ta riqꞌuin ri utzilaj rutzij ri Cristo ri iniman; ri nitzijon riꞌ chiwe, 
can tika ri castigo pa ruwiꞌ.

Ri carta ri xutzꞌibaj ri 
apóstol San Pablo chique 

ri kachꞌalal aj-Galacia

10 ¿Y anchique niꞌij rix? ¿Ninjoꞌ como ren chi utz yitzꞌet coma ri winak? 
Ri ninjoꞌ ren ja chi can ta utz yitzꞌet roma ri Dios. Ren man ninjoꞌ ta 
chi utz yitzꞌet coma ri winak. Roma xa ta quiriꞌ nin-en, man jin ta chic 
rusamajel ri Cristo.

Dios xbano apóstol che ri Pablo
11 Wachꞌalal, titemaj chi ri utzilaj rutzij ri Dios ri xintzijoj chiwe, man 

runoꞌj (runaꞌoj) ta jun achi. 12  Man riqꞌuin ta jun winak xincꞌon-wi, 
ni man xtzijos ta chukaꞌ chue roma jun winak. Can ja ri Jesucristo ri 
xkꞌalajin chinuech.

13  Y rix icꞌoxan ri anchique xenben-pe cuando cꞌa jincꞌo chupa ri 
niquinimaj ri nuwinak israelitas. Riqꞌuin ronojel woyowal xencanoj ri 
quiniman ri Jesucristo. Y xinjoꞌ ta xenqꞌuis conojel. a 14 Ren can utz-wi 
nuniman ri niquinimaj ri nuwinak; can más cꞌo xintemaj chiquiwech je 
qꞌuiy nuwinak ri junan xojqꞌuiy-pe quiqꞌuin. Rejeꞌ man xquiꞌen ta más 
ancheꞌl xin-en ren. Roma ren xa can xbe wánima riqꞌuin ri jequicꞌutun 
can ri katiꞌt-kamamaꞌ. b 15 Pero ri Dios jinruchaꞌon yan pe cuando can 
cꞌa man jani quinalex. Y roma yalan yirojoꞌ, ja xiroyoj. 16  Can xukꞌalajij 
ri Jesucristo ri Ralcꞌual chinuech roma can quiriꞌ xrojoꞌ; quiriꞌ xuꞌon, 
roma can runojin-wi-pe chuij chi nintzijoj ri Jesucristo chique ri chꞌaka 
chic winak ri man je nuwinak ta. c Y cuando ri Dios rukꞌalajin chic ri 
Jesucristo chinuech, man xibe ta riqꞌuin jun chic chi quiriꞌ cꞌo ta más 
xintemaj. 17 Ni man xibe ta chukaꞌ quiqꞌuin ri apóstoles ri jecꞌo pa tenemit 
Jerusalem, más que rejeꞌ can je apóstoles-wi naꞌey chinuech ren. Cuando 
ren xinyaꞌ can ri tenemit Damasco, xa pa rech-ulef Arabia xibe-wi. Y 
cuando xitzolaj-pe pa Arabia, pa tenemit Damasco xicꞌue-wi.

18  Y cuando xekꞌax oxiꞌ junaꞌ, cꞌajariꞌ xibe pa tenemit Jerusalem. d Y 
xicꞌueꞌ caꞌiꞌ semanas chiriꞌ riqꞌuin ri apóstol Pedro. 19 Y chupa ri caꞌiꞌ 
semanas riꞌ man jun chic apóstol xintemaj rech, xe ri Jacobo ri rachꞌalal 
ri Ajaf Jesucristo. 20 Y chech ri Dios nin-ij chiwe chi ri nintzꞌibaj-e, can 
ketzij-wi.

21 Y cꞌajariꞌ xibecꞌueꞌ pa Siria y pa Cilicia. 22  Man jun mej (bey) can ta 
xicꞌue-ka pa tak tenemit chi Judea, y romariꞌ ri kachꞌalal ri niquimol-
quiꞌ pa rubiꞌ ri Cristo, man quietaꞌn ta nuech. 23  Xe quicꞌoxan chuij, chi 
ren Pablo man jun chic etzelal nin-en chique ri quiniman ri Jesucristo, 
ancheꞌl rubanon can. Xa can nin-ij chique ri winak chi tiquinimaj ri 
Jesucristo. Y man ninrayij ta chic chukaꞌ chi yeqꞌuis ri quiniman ri 
Jesucristo. Jariꞌ ri quicꞌoxan rejeꞌ chuij. 24 Y ri kachꞌalal riꞌ, can xquiyaꞌ 
rukꞌij ri Dios roma xquicꞌoxaj chi xjalataj yan nucꞌaslen.

2  1 Y cuando xkꞌax yan catorce junaꞌ, ren xibe chic jun mej (bey) pa 
tenemit Jerusalem; e junan xojbe riqꞌuin ri kachꞌalal Bernabé. Y 

xkacꞌuaj-e chukaꞌ ri kachꞌalal Tito. 2  Y ren xibe, roma can ja ri Dios ri 
xkꞌalajin chinuech. Y xe ren y ri kachꞌalal ri cꞌo quikꞌij ri xkamol-kiꞌ, y 
xinkꞌalajij chiquiwech anchique modo nintzijoj ri utzilaj rutzij ri Dios 
chique ri winak ri man je israelitas ta. Chi quiriꞌ ja rejeꞌ quieꞌin xa utz 
ri nusamaj o manak. 3  Pero ri nusamaj can xka-wi chiquiwech. Romariꞌ 
ri kachꞌalal Tito ri benak wiqꞌuin, man xquiꞌij ta chi tiꞌan ri circuncisión 
che; más que rajaꞌ man banon ta ri circuncisión che, roma rajaꞌ xa aj-
Grecia. 4 Ri Tito can man x-an ta ri circuncisión che, más que jecꞌo jujun 
chikacojol ri man je ketzij ta kachꞌalal, ri xquijoꞌ chi x-an ta che. Rejeꞌ 
quijuꞌn-pe-quiꞌ xe chi niquitzuꞌ anchique rubanon ri kacꞌaslen riqꞌuin 
ri Cristo Jesús; xa cꞌa nakaꞌan ronojel ri nuꞌij chupa ri ru-ley ri Moisés, 
o manak chic nakaꞌan. Rejeꞌ xquijoꞌ chi xojcꞌueꞌ ta chic chuxeꞌ ru-ley ri 
Moisés. 5 Pero roj can manak xekanimaj; chi quiriꞌ can ja ri ketzij rutzij ri 
Dios nicꞌueꞌ iwiqꞌuin rix.

6 Y ri kachꞌalal ri cꞌo quikꞌij y cꞌo chukaꞌ quinoꞌj (quinaꞌoj), man jun chic 
xquicꞌut chinuech chirij rutzij ri Dios. Y ren, man jaꞌ ta ri cꞌo quikꞌij o 
manak quikꞌij xentzuꞌ. Roma ri Dios man jaꞌ ta riꞌ nutzuꞌ che jun winak. f 
7 Pa ruqꞌuiexel chi ri kachꞌalal xinquitijoj ta pe más chirij rutzij ri Dios, xa 
xquinaꞌej chi can chue-wi ren rucheleben-pe ri Dios chi nintzijoj ri utzilaj 
rutzij chique ri winak ri man je israelitas ta y man banon ta ri circuncisión 
chique. Can ancheꞌl xchelebex che ri Pedro chi terutzijoj ri utzilaj rutzij ri 
Dios chique ri kawinak israelitas ri can banon-wi ri circuncisión chique. 
8  Y can ancheꞌl ri Pedro nitoꞌx roma ri Dios chupa ri samaj chi jun apóstol 
chiquicojol ri kawinak israelitas ri can banon-wi ri circuncisión chique; 
quiriꞌ chukaꞌ ren ja ri Dios nitoꞌn wichi, chi yisamaj chiquicojol ri winak ri 
man je israelitas ta y man banon ta ri circuncisión chique.

9 Romariꞌ ri Jacobo, ri Pedro y ri Juan, ri cꞌo quikꞌij chiquicojol ri 
kachꞌalal, xquiyaꞌ quikꞌaꞌ chue ren y chukaꞌ che ri Bernabé, cuando 
xquinaꞌej chi ri samaj reꞌ ja ri Dios sipayon-pe chue roma yalan yirojoꞌ; 
xquiyaꞌ quikꞌaꞌ chake chi quiriꞌ kꞌalaj chi can xe jun kabanon chupa ri 
samaj. Roma roj jojbesamaj chiquicojol ri winak ri man je israelitas ta, 
y rejeꞌ yebesamaj chiquicojol ri kawinak israelitas ri can banon-wi ri 
circuncisión chique. 10 Xe xquichelebej chake chi can quiekanataj jubaꞌ ri 
manak quibeyomal, y jariꞌ ri nintaj nukꞌij nin-en.

Pablo cꞌo xuchꞌojij che ri Pedro roma man utz ta ri najin
11 Y cuando ri Pedro xapon pa tenemit Antioquía, cꞌo xinchꞌojij che, roma 

man utz ta ri xuꞌon chiriꞌ. 12  Roma naꞌey, can xwa-wi quiqꞌuin ri kachꞌalal 

ri man je israelitas ta. Pero cuando xeꞌapon jujun achiꞌaꞌ ri je-takon roma ri 
Jacobo, rajaꞌ man xrojoꞌ ta chic xwaꞌ quiqꞌuin ri kachꞌalal ri man je israelitas 
ta, roma xuxiꞌj-riꞌ chiquiwech ri achiꞌaꞌ ri xeꞌapon, roma ja rejeꞌ ri yeꞌin chi 
can tiꞌan chukaꞌ ri circuncisión chique ri kachꞌalal ri man je israelitas ta. 13 Y 
ri kachꞌalal ri can je israelitas-wi ri jecꞌo pa Antioquía, junan xquiꞌen riqꞌuin 
ri Pedro. Man xeꞌapon ta chic quiqꞌuin ri kachꞌalal ri man je israelitas ta. Can 
xkꞌalajin chi caꞌiꞌ quipalaj, roma naꞌey can je-benak-wi quiqꞌuin. Y hasta ri 
Bernabé xuꞌon ancheꞌl xquiꞌen rejeꞌ. 14 Y roma ri niquiꞌen man junan ta riqꞌuin 
ri ketzij ri nuꞌij chupa ri utzilaj rutzij ri Dios, chiquiwech conojel xin-ij che 
ri Pedro: Ret can jat israelita, pero xa ancheꞌl niquiꞌen ri winak ri man je 
israelitas ta naꞌan. Y xa quiriꞌ naꞌan ret, ¿anchique modo xtaꞌan chique ri man 
je israelitas ta chi niquiꞌen ri nuꞌij chupa ru-ley ri Moisés, y ret xa man nacꞌut 
ta awiꞌ chiquiwech chi jat israelita?

15 Roj ri can joj israelitas pe pa kalaxic, nakaꞌij que man joj aj-mac ta 
ancheꞌl ri winak ri man je israelitas ta. 16 Pero ketaꞌn chi can man jun chake 
roj rubanon ronojel ri nuꞌij ru-ley ri Moisés, y romariꞌ man jaꞌ ta ri ley ri 
nibano chique ri winak chi can man jun quimac niquikalej chech ri Dios. g Xe 
nicꞌatzin chi tiquinimaj ri Jesucristo chi quiriꞌ man jun quimac niquikalej. h 
Romariꞌ man xe ta ri man je israelitas ta quiniman ri Jesucristo, roj israelitas 
chukaꞌ can kaniman, chi quiriꞌ man jun kamac nakakalej chech ri Dios. 
Manak chic kayoꞌn kánima riqꞌuin ri nuꞌij chupa ri ley, roma man jaꞌ ta ri ley 
ri nibano chake chi manak kamac nakakalej chech ri Dios.

17 Xkanimaj ri Cristo, roma xkajoꞌ chi can man jun kamac nakakalej chech 
ri Dios. Y roma xkanimaj, can kꞌalaj chi roj joj aj-mac. Pero roma nakaꞌij quiriꞌ, 
man takaꞌij chi ja ri Cristo xobano chake chi xojoc aj-mac. 18 Y xa nenyaꞌ chic 
pe rukꞌij ru-ley ri Moisés, ri xinyaꞌ yan can, can nikꞌalajin-pe chi can mac ri 
xin-en cuando xinyaꞌ can. 19 Y roma xin-en entender que man yitiquier ta 
yicolotaj roma ri ley, romariꞌ man xinyaꞌ ta chic wánima riqꞌuin. Can ancheꞌl 
xicom chech ri ley, roma xintemaj chi nicꞌatzin chi ninnimaj ri Cristo chi 
ninwil ri cꞌaslen riqꞌuin ri Dios. 20 Y cuando ri Cristo xcamises chech ri cruz, 
ren ancheꞌl can xicom riqꞌuin. Y romariꞌ ri nucꞌaslen ri cꞌo cami, man wichi 
ta ren, xa can richi ri Cristo ri cꞌo pa wánima. Y ronojel ri nin-en-e chech-
ulef, xtin-en roma can riqꞌuin ri Cristo ri Ralcꞌual ri Dios nuyoꞌn ri wánima; ri 
Cristo ri xirojoꞌ y xujach-riꞌ chi xcamises woma. 21 Ren can manak-wi xtin-ij 
chi itzel ri favor ri rubanon ri Dios kaqꞌuin. Roma xa ta riqꞌuin ri ley man jun 
kamac nakakalej chech ri Dios, ri Cristo man jun ta xcꞌatzin-wi chi xcom.

Ri ley man jojrucol ta

3  1 Wachꞌalal aj-Galacia, ¿anchique roma can jix nacanak y romariꞌ 
xix-an engañar y cami man ninimaj ta chic ri ketzij? Roj can kaꞌin 

can chiwe chi ri Jesucristo xcom chech ri cruz koma. 2  Y ninjoꞌ nincꞌutuj 
chiwe: ¿Ja como ri nuꞌij ru-ley ri Moisés ri xinimaj chi xoc ri Espíritu 
Santo pa iwánima? Man quiriꞌ ta. Rajaꞌ xoc pa iwánima roma can 
xinimaj ri Jesucristo ri xkatzijoj chiwe. 3  ¿Anchique roma rix can jumul 
jix nacanak? Roma cuando xinimaj ri Jesucristo, ja ri Espíritu Santo 
ri xsamaj pa iwánima. Y cami man nijoꞌ ta chic chi nisamaj ri Espíritu 
Santo iwiqꞌuin, xa iyon yan chic rix nijoꞌ nitaj ikꞌij chi quiriꞌ manak imac 
niwakalej chech ri Dios. 4 ¿Can man jun como xcꞌatzin-wi ri sufrimiento 
ri xikꞌaxaj cuando xinimaj ri Jesucristo? Ren man jaꞌ ta riꞌ ninrayij. 5 Ri 
Dios ruyoꞌn ri Espíritu Santo chiwe y nuꞌon milagros chiꞌicojol. ¿Anchique 
roma nuꞌon quiriꞌ? ¿Roma como xinimaj ru-ley ri Moisés? Man quiriꞌ ta. 
Nuꞌon quiriꞌ roma xinimaj ri Jesucristo ri xkatzijoj chiwe.

Ri trato ri xuꞌon ri Dios riqꞌuin ri Abraham
6  Ancheꞌl xuꞌon ri Abraham, katataꞌ roj israelitas. Rajaꞌ can xunimaj-

wi ri Dios, y romariꞌ ri Dios xuꞌon che chi can man jun rumac xrakalej 
chech. i 7 Titemaj chukaꞌ chi conojel ri niquinimaj ri Dios, can yeꞌoc 
ralcꞌual ri Abraham. j 8  Y chupa rutzij ri Dios ri tzꞌiban ojer can, kꞌalaj chi 
ri Dios can xtuꞌon-wi chique ri winak ri man je israelitas ta, que man jun 
quimac xtiquikalej chech rajaꞌ, xa niquinimaj. Y ri utzilaj rutzij ri Dios, 
che ri Abraham xtzijos-wi, roma x-ix che: Awoma ret, xquienben chukaꞌ 
bendecir ri winak chi ronojel rech-ulef, k xchaꞌ ri Dios che ri Abraham. 9 Y 
ancheꞌl ri Abraham can x-an bendecir roma xunimaj ri Dios, can quiriꞌ 
chukaꞌ conojel ri niquinimaj ri Dios, can xquieꞌan chukaꞌ bendecir.

10 Pero xa niquijoꞌ yecolotaj roma ri ley y xa man yetiquier ta niquiꞌen 
ronojel ri nuꞌij ri ley, can xtika-wi ri castigo pa quiwiꞌ. Ancheꞌl nuꞌij chupa 
rutzij ri Dios ri tzꞌiban can: Ri man nuꞌon ta ronojel ri nuꞌij chupa ri ru-ley 
ri Moisés, xtika ri castigo pa ruwiꞌ. l Quiereꞌ nuꞌij chupa ri tzꞌiban can. 
11 Can kꞌalaj chi can man jun winak ri man jun rumac xtrakalej chech 
ri Dios roma nuꞌon ri nuꞌij ri ley. Roma chupa rutzij ri Dios ri tzꞌiban 
can, nuꞌij: Jun winak ri can choj yan rucꞌaslen, can xticꞌue-wi rucꞌaslen 
riqꞌuin ri Dios, roma can riqꞌuin-wi rajaꞌ ruyoꞌn-wi ránima. m Quiriꞌ nuꞌij 
ri tzꞌiban can. 12  Ri nacꞌuaj ri ley man ancheꞌl ta nayaꞌ awánima riqꞌuin ri 
Dios. Roma ri ley can nuꞌij: Ri nibano ronojel ri nuꞌij ri ley, can xtiril-wi 
rucꞌaslen riqꞌuin ri Dios. n Quiereꞌ nuꞌij ri ley.

13  Y can ketzij-wi chi jun ri man nitiquier ta nuꞌon ronojel ri nuꞌij ri ley, 
can xtika ri castigo pa ruwiꞌ. Pero ri Cristo xojrucol chech ri castigo riꞌ 
cuando xcom chech ri cruz, roma pa ruwiꞌ rajaꞌ xka-wi ri castigo ri xka ta 
pa kawiꞌ roj. Can kꞌalaj-wi chi xka ri castigo pa ruwiꞌ, roma rutzij ri Dios 

ri tzꞌiban can, nuꞌij: Xabachique (Xamaꞌanchique) ri nitzakebes chech jun 
cheꞌ, kꞌalaj chi kajinak ri castigo pa ruwiꞌ. o Quiriꞌ nuꞌij chupa ri tzꞌiban 
can. 14 Pero ri Cristo Jesús koma konojel roj winak xcom, chi quiriꞌ chukaꞌ 
ri winak ri man je israelitas ta niquiwil chukaꞌ ri bendición ri xuꞌij ri Dios 
ojer can che ri Abraham. Y ri Jesucristo xcom chukaꞌ chi quiriꞌ konojel ri 
nakanimaj rubiꞌ, xticꞌueꞌ ri Espíritu Santo kaqꞌuin; roma can quiriꞌ chukaꞌ 
ruꞌin can ri Dios.

15 Ticꞌoxaj na peꞌ wachꞌalal; chikacojol ka roj winak cuando cꞌo jun 
trato niꞌan, cuando cꞌachojinak yan ri trato, man jun chic nitiquier nuyuj 
ri trato riꞌ. Ni man jun chukaꞌ nitiquier nutzꞌaktisaj chic jubaꞌ más che. 
16  Cuando ri Dios xuꞌon ri trato riqꞌuin ri Abraham ojer can, xuꞌij chi 
nuyaꞌ ri bendición che rajaꞌ y che ru-familia ri Abraham ri xticꞌueꞌ. p Ri 
Dios man xchꞌoꞌn ta chiquij ri je qꞌuiy ru-familia ri Abraham ri xquiecꞌueꞌ. 
Man quiriꞌ ta. Xe chirij jun xchꞌoꞌn-wi. Y ri jun riꞌ, ja ri Cristo. 17 Y ninjoꞌ 
ninchojmisaj chiwech ronojel reꞌ. Naꞌey ri Dios xuꞌon jun trato riqꞌuin ri 
Abraham. Y cuando xekꞌax yan cuatrocientos treinta junaꞌ chi ticꞌachoj 
ri trato riqꞌuin ri Abraham, q ri Dios xuyaꞌ ru-ley che ri Moisés. Pero roma 
ri Dios can rubanon-wi chic ri trato riqꞌuin ri Abraham naꞌey, ri ley man 
xuyuj ta ri trato ri rubanon naꞌey. Chukaꞌ ri ley man xtiquier ta xuꞌon che 
ri Dios chi manak ta xuyaꞌ ri ruꞌin che ri Abraham chi nuyaꞌ. Y ri ruꞌin can 
chi nuyaꞌ, ja ri Cristo. 18  Xa ta roma ru-ley ri Moisés niyoꞌx ri bendición, 
man jun ta rakalen ri xuꞌij ri Dios che ri Abraham chi nuyaꞌ. r Pero xa man 
quiriꞌ ta. Roma ri Abraham man xril ta ri bendición riqꞌuin ri ley. Rajaꞌ 
xril ri bendición roma xuyaꞌ ránima riqꞌuin ri xuꞌij ri Dios che.

Ri anchique nicꞌatzin-wi ri ley
19 ¿Y anchique nicꞌatzin-wi ru-ley ri Moisés? Ri Dios xuyaꞌ ri ley riꞌ chi 

quiekꞌalajin-pe ri mac y chi ticuses cuando cꞌa man jani toka ri Cristo, 
ru-familia ri Abraham; roma ja ri Cristo ri bendición ri ruꞌin ri Dios chi 
nuyaꞌ. Y cuando ri Dios xuyaꞌ ri ley, xerucusaj kꞌaxey tak tzij. Naꞌey, xuyaꞌ 
chique ángeles, y ri ángeles reꞌ xquiyaꞌ che ri Moisés. Y pa ruqꞌuisbel ri 
Moisés xuyaꞌ chique ri winak. 20 Pero cuando ri Dios xuꞌij che ri Abraham 
chi nuyaꞌ ri bendición, ruyon rajaꞌ xuꞌon y manak xerucusaj ángeles y 
manak chukaꞌ xucusaj ri Moisés chi xquikꞌaxaj ta rutzij.

21 ¿Y xuyuj como ri ley ri ruꞌin ri Dios chi nuyaꞌ? Manak. Pero xa ta ri 
ley xtiquier xuyaꞌ cꞌaslen, jaꞌ ta ri ley riꞌ nibano chake que man jun kamac 
nakakalej chech ri Dios. 22  Pero rutzij ri Dios ri tzꞌiban can, nuꞌij chake 
chi konojel roj winak can joj aj-mac-wi; quiriꞌ nuꞌij, chi nakanaꞌej chi 
cꞌa takanimaj na ri Jesucristo, cꞌajariꞌ nakawil ri ruꞌin ri Dios chi nuyaꞌ 
chake. Y riꞌ nakawil xe roma nakayaꞌ kánima riqꞌuin ri Jesucristo.

23  Cuando cꞌa man jani tipe ri Jesucristo, can ancheꞌl pa jun cárcel 
xojcꞌue-wi; roma pa rukꞌaꞌ ru-ley ri Moisés xojcꞌue-wi. Y cuando xoka 
ri Cristo, xojrulesaj pa rukꞌaꞌ ri ley riꞌ, roma xkꞌalajix chakawech chi 
nicꞌatzin chi nakanimaj ri Cristo. 24 Ri ru-ley ri Moisés can xojruchajij-
wi, y xojrucꞌuaj riqꞌuin ri Cristo chi xkanimaj; chi quiriꞌ man jun kamac 
nakakalej chech ri Dios. 25 Pero cami ri ley chi ri Moisés man nicꞌatzin 
ta chic chi jojruchajij. Roma cami xpe yan ri Jesucristo, y ja rajaꞌ ri 
nakanimaj.

26  Y konojel roj y rix ri kaniman chic ri Jesucristo, joj ralcꞌual chic ri 
Dios. 27 Konojel ri xoj-an bautizar pa rubiꞌ ri Cristo, xe jun xkaꞌan riqꞌuin 
rajaꞌ. Can nikꞌalajin-wi-pe ri Cristo pa kacꞌaslen; xa can ancheꞌl xujal ri 
katziak. 28  Can konojel ri kaniman ri Cristo Jesús, junan chic kawech. 
Junan kawech israelitas, o man israelitas ta, esclavos o libres, achi o 
ixok. Junan kawech konojel, roma xe jun chic kabanon riqꞌuin ri Cristo 
Jesús. 29 Y roma joj richi chic ri Cristo, xojoc ru-familia ri Abraham. Y 
niyoꞌx chake chukaꞌ ri bendición ri xuꞌij che ri Abraham chi nuyaꞌ. s

4  1 Y ninjoꞌ chukaꞌ ninchojmisaj más chiwech ri ruꞌonic ronojel reꞌ. 
Cꞌo ta jun acꞌual ri niyoꞌx ri herencia che roma ri rutataꞌ. Pero ri 

acꞌual reꞌ xa cꞌa coꞌl, romariꞌ cꞌa man jani tiyoꞌx ri herencia che. Y más 
que can ja rajaꞌ rajaf ronojel, xa can junan quiwech ri acꞌual reꞌ riqꞌuin 
jun rusamajel ri rutataꞌ, roma cꞌa man jun herencia pa rukꞌaꞌ. 2  Ri acꞌual 
reꞌ jecꞌo ri yechajin richi. Y ri acꞌual can niniman chique ri yechajin richi, 
cꞌa xtapon na ri kꞌij ri bin can roma rutataꞌ chi niyoꞌx ri herencia che. 
3  Y quiriꞌ xkaꞌan roj rubanon can, joj ancheꞌl ri acꞌual ri man jani tiyoꞌx 
ri herencia che. Y xojcꞌueꞌ chuxeꞌ tzij ri man yetiquier ta jojquicol. 4 Y 
cuando xoka ri kꞌij ri chaꞌon roma ri Dios, ri Dios xutak-pe ri Ralcꞌual. 
Y xoꞌalex-ka riqꞌuin jun ixok. Y roma chikacojol roj israelitas xalex-wi ri 
Ralcꞌual ri Dios, xcꞌueꞌ chuxeꞌ ru-ley ri Moisés. 5 Y rajaꞌ xpe chi xojrucol 
roj ri jojcꞌo chuxeꞌ ri ley, y chukaꞌ chi xojoc ralcꞌual ri Dios.

6  Y roma joj ralcꞌual chic ri Dios, ri Dios xutak-pe ri ru-Espíritu Santo 
pa kánima, chi nukꞌalajij ri Ralcꞌual ri Dios chakawech. Y roma ri Espíritu 
Santo ri cꞌo pa kánima, romariꞌ cami Nataꞌ jojchaꞌ che ri Dios. 7 Romariꞌ 
kꞌalaj chi can joj ralcꞌual-wi ri Dios. Man jojcꞌo ta chic chuxeꞌ ri ley. Y 
roma joj ralcꞌual chic ri Dios, rajaꞌ nuyaꞌ ri herencia chake roma xkanimaj 
ri Cristo. t

Ri Pablo can nibison coma ri kachꞌalal aj-Galacia
8  Y ojer can, cuando man jani titemaj rech ri Dios, rix xa ja ri chꞌaka 

chic dioses ri xeꞌiben servir, y rejeꞌ xa man je ketzij ta dios. 9 Pero cami, 
can iwetaꞌn chic rech ri Dios. O más utz nin-ij chi ja ri Dios ri etamayon 

iwech rix cami. ¿Anchique roma rix nijoꞌ niyaꞌ can ri Dios y nicꞌuaj ru-
ley ri Moisés? Ri ley riꞌ man nitiquier ta jojrucol roma manak ruchukꞌaꞌ. 
10 Jecꞌo kꞌij ri yeꞌichajij, y chukaꞌ yeꞌichajij icꞌ, junaꞌ y chꞌaka chic nimakꞌej. 
11 Ren ninnaꞌ chi ri samaj xin-en iwiqꞌuin, ancheꞌl xa man jun xcꞌatzin-wi.

12  Ren xinel yan pe chuxeꞌ ru-ley ri Moisés; rix can man jun mej (bey) 
xixcꞌueꞌ chuxeꞌ rutzij ri ley riꞌ. Romariꞌ wachꞌalal, nincꞌutuj favor chiwe 
chi tibanaꞌ ancheꞌl ren y man quixoc chuxeꞌ ri ley riꞌ. Cuando xicꞌueꞌ 
iwiqꞌuin, rix can utz inoꞌj (inaꞌoj) xiben wiqꞌuin. 13  Y rix jabel iwetaꞌn, chi 
ri naꞌey mej (bey) xa roma xiyawaj, romariꞌ xicꞌueꞌ iwiqꞌuin y xintzijoj ri 
utzilaj rutzij ri Dios chiwe. 14 Y más que yalan xin-en sufrir roma ri yabil, 
rix can manak itzel xinitzuꞌ, ni manak xinimalij, xa can utz xicꞌul nuech. 
Ancheꞌl jun ángel richi ri Dios, o ancheꞌl xa can ja ren ri Cristo Jesús 
xiben chue cuando xicꞌul nuech. 15 Y can xquicot iwánima woma ren. Can 
kꞌalaj chi xinijoꞌ. Y ren wetaꞌn chi xa ta xcꞌatzin chi rix xilesaj-e ri iwech, 
chi xiyaꞌ ta chue, xiben ta. ¿Pero anchique roma manak chic jixquicot 
cami ancheꞌl xiben naꞌey? 16  ¿Ninojij como rix chi ren itzel jixintzuꞌ roma 
xin-ij ri ketzij chiwe? Man quiriꞌ ta.

17 Y jecꞌo jujun achiꞌaꞌ chiꞌicojol ri qꞌuiy favor niquiꞌen chiwe, pero 
quiriꞌ niquiꞌen iwiqꞌuin roma niquijoꞌ chi yeꞌitzeklebej y rix niyaꞌ ta can 
ri Jesucristo ri katzijon can roj chiwe. Y can ta xe rejeꞌ ri yeꞌitzeklebej 
niquijoꞌ. 18  Y xa cꞌo jun ri nibano favor chiwe roma nrojoꞌ chi utz ta 
jixcꞌueꞌ, can utz, y siempre quiriꞌ ta nuꞌon y man xe ta cuando jincꞌo 
iwiqꞌuin. 19 Rix ri ancheꞌl walcꞌual nubanon chiwe, can nin-en sufrir 
chic jun mej (bey) pa wánima, can ancheꞌl ri sufrimiento nunaꞌ jun ixok 
cuando nicꞌueꞌ jun ral. Y ri sufrimiento ninnaꞌ cami iwoma rix, xtiqꞌuis-e, 
cuando xtiyaꞌ iwánima riqꞌuin ri Cristo. 20 Ren cꞌo ta ninjoꞌ jincꞌo ta apo 
iwiqꞌuin cami, chi quiriꞌ yichꞌoꞌn iwiqꞌuin y ninjal jubaꞌ rubixic ri nin-ij 
chiwe. Pero roma cꞌa naj jixcꞌo-wi, can man kꞌalaj ta chinuech anchique 
utz nin-en iwiqꞌuin.

Ri nucꞌut chakawech ri xbanataj quiqꞌuin ri 
caꞌiꞌ ixokiꞌ quibinan Agar y Sara

21 Rix ri can nijoꞌ jixcꞌueꞌ chuxeꞌ ru-ley ri Moisés, tiꞌij chue: ¿Anchique 
roma man ibanon ta entender ri nuꞌij ri ley riꞌ? 22  Roma ri Moisés 
rutzꞌiban can chi ri Abraham xecꞌueꞌ caꞌiꞌ ralcꞌual. Ri jun xalex riqꞌuin 
ri ru-esclava. u Y ri jun chic xalex riqꞌuin ri raxayil ri can libre. v 23  Ri 
ralcꞌual ri Abraham ri xalex riqꞌuin ri ru-esclava, xalex ancheꞌl nalex 
xabachique (xamaꞌanchique) acꞌual. Pero ri jun chic ralcꞌual ri Abraham 
ri xalex riqꞌuin ri raxayil, xalex roma can ja ri Dios ri biyon che chi can 
xticꞌue-wi. 24 Reꞌ can jun ejemplo. Roma ri caꞌiꞌ ixokiꞌ reꞌ, je ancheꞌl ri 

caꞌiꞌ tratos ri xebanataj. Ri ixok Agar, ri ru-esclava ri Abraham, ancheꞌl ri 
trato ri x-an paruiꞌ ri nimalaj juyuꞌ rubinan Sinaí. Y conojel ri xeꞌoc chupa 
ri trato reꞌ, jariꞌ ri xeꞌoc chuxeꞌ ru-ley ri Moisés. Je esclavos chupa ri ley. 
25 Ri ixok Agar, can ancheꞌl-wi ri trato ri x-an paruiꞌ ri juyuꞌ rubinan 
Sinaí, ri cꞌo pa rech-ulef Arabia. Ri Agar man libre ta. Y ri nuwinak 
israelitas ri je aj-Jerusalem, ri can jecꞌo-wi chuxeꞌ ru-ley ri Moisés, rejeꞌ 
chukaꞌ man je libre ta. Xa can je ancheꞌl ri ixok Agar ri esclava. 26  Pero ri 
winak ri je richi ri tenemit Jerusalem ri richi chicaj, can je libre. Y roj ri 
kaniman chic ri Jesucristo joj richi ri tenemit riꞌ. 27 Y chirij ri tenemit riꞌ 
nichꞌoꞌn-wi rutzij ri Dios ri tzꞌiban can, cuando nuꞌij:

Ret ri man jatalan ta, man cabison roma man jun awal.
Xa can riqꞌuin ronojel awuchukꞌaꞌ casiqꞌuin y takꞌalajij chi yalan 

jaquicot, más que man jun awal cꞌo.
Y más que ret xamalix can roma ri awachijil, ren xtin-en chawe chi 

cꞌo más je qꞌuiy awal ri xquiecꞌueꞌ,
que chech ri ixok ri can cꞌo-wi ri rachijil riqꞌuin. w

28  Wachꞌalal, roj can junan kabanon riqꞌuin ri Isaac. Roma ja ri Isaac 
ri xuꞌij ri Dios chi nuyaꞌ che ri Abraham, y roj chukaꞌ can joj ralcꞌual ri 
Abraham, roma can ja ri Dios x-in chi can quiri-wi xtuꞌon chake. 29 Ri ral 
ri Agar xalex ancheꞌl nalex xabachique (xamaꞌanchique) acꞌual. Ri Isaac 
itzel xtzꞌet roma ral ri ixok Agar ri esclava, x can quiriꞌ chukaꞌ nibanataj 
cami. Roj ri can joj ralcꞌual chic ri Dios roma cꞌo ri Espíritu Santo 
kaqꞌuin, itzel jojtzꞌet coma ri winak ri manak ri Espíritu Santo quiqꞌuin. 
30 Y rutzij ri Dios ri tzꞌiban can, nuꞌij chi tileses-e ri esclava, y chukaꞌ ri 
ral. Roma man jun herencia xtiyoꞌx che ri ral rajaꞌ. Xa can xe che ri ral ri 
can raxayil-wi ri Abraham xtiyoꞌx-wi ri herencia. y Quiriꞌ nuꞌij ri tzꞌiban 
can. 31 Wachꞌalal, roj ri kaniman chic ri Jesucristo, joj ancheꞌl ri ral ri 
ixok riꞌ ri raxayil ri Abraham, y can joj libre chic. Man chic joj ancheꞌl ta 
ri ral ri esclava, y man joj esclavos ta.

Joj libre roma ri Cristo

5  1 Can nurayij-wi ri Cristo chi joj libre. Romariꞌ can xojrucol chech ri 
ley. Y romariꞌ, can tiyaꞌ iwánima riqꞌuin ri Cristo. Y man tixim chic 

iwiꞌ jun mej (bey).
2  Y ticꞌoxaj na peꞌ. Ren Pablo nin-ij chiwe: Xa xtiyaꞌ lugar chi niꞌan ri 

circuncisión chiwe roma can ninojij chi romariꞌ jixcolotaj, entonces ri 
xuꞌon ri Cristo koma, can man jun rakalen chiwech. 3  Y nin-ij chic jun mej 
(bey) chique ri achiꞌaꞌ ri niquiyaꞌ lugar niꞌan ri circuncisión chique: Ri 
niquiyaꞌ lugar niꞌan ri circuncisión chique, can nicꞌatzin niquiꞌen ronojel 
ri nuꞌij ru-ley ri Moisés, chi quiriꞌ yecolotaj. 4 Y rix ri can nijoꞌ chi roma 

ri ley man jun imac niwakalej chech ri Dios; roma quiriꞌ niben, xiyaꞌ 
yan can ri Cristo, y chukaꞌ xiyaꞌ yan can ri rusipan ri Dios chiwe. 5 Pero 
roj can kayoben chi can man jun kamac nakakalej chech ri Dios, roma 
can ja ri Cristo ri kaniman y roma chukaꞌ can cꞌo ri Espíritu Santo pa 
kánima. 6  Roj ri can joj richi chic ri Cristo Jesús, man jun nuꞌon xa niꞌan 
ri circuncisión chake o manak. Ri nicꞌatzin ja ri kaniman ri Cristo Jesús, 
y roma kaniman nakajo-kiꞌ.

7 Naꞌey, can utz-wi jix-benak. ¿Pero ancuꞌx (anchique) xbano chiwe 
chi cami man nijoꞌ ta chic ninimaj ri ketzij? 8  Roma ri Dios xixroyoj 
chi xinimaj. Pero ri niꞌix chiwe rix, kꞌalaj chi can man riqꞌuin ta ri Dios 
petenak-wi. 9 Y man timestaj ancheꞌl nuꞌon ri levadura, chi xe riqꞌuin 
jubaꞌ nuquiraj-riꞌ chupa ronojel ri quieꞌn. z Can quiriꞌ chukaꞌ nuꞌon ri tzij ri 
man utz ta, xa riqꞌuin jun tzij can yerusetz (yerusech) conojel kachꞌalal. 
10 Y ren can nuyoꞌn wánima riqꞌuin ri Ajaf Jesucristo, chi rix can xe-wi ri 
ketzij ri xtinimaj. Y ri winak ri nujal rubixic rutzij ri Dios chiwech, can 
xtika ri castigo pa ruwiꞌ. Y riꞌ más que xabachique (xamaꞌanchique) ta 
winak.

11 Y ren wachꞌalal, xa ta nintzijoj chi ri circuncisión utz, ri nuwinak 
israelitas manak ta itzel jinquitzuꞌ, y manak ta itzel chukaꞌ niquicꞌoxaj 
cuando nintzijoj chi ri Cristo xcom chech ri cruz. 12  Ren cꞌo ta ninjoꞌ chi 
jaꞌ ta ri winak ri niquijal rubixic rutzij ri Dios chiwech, je-elesan ta e 
chiꞌicojol.

13  Roma rix wachꞌalal, can ja ri Dios ri xwoyon iwichi chi xixrucol-pe 
chuxeꞌ ri ley. Can jix libre chic. Can jix libre chi nijo-iwiꞌ y nito-iwiꞌ. Pero 
man roma ta chi jix libre chic, romariꞌ ja ri nirayij rix jariꞌ niben, man 
quiriꞌ ta. 14 Roma chupa ru-ley ri Moisés nuꞌij: Can ancheꞌl ri najo-ka-awiꞌ 
ret, can quiriꞌ chukaꞌ quieꞌajoꞌ conojel winak. a Quiriꞌ nuꞌij ri tzꞌiban can. Y 
xe riqꞌuin naꞌan ri nuꞌij ri jun tzij reꞌ, can xaꞌan yan ronojel ri nuꞌij chupa 
ri ley riꞌ. 15 Pero xa rix ruyon ayowal niben y nicꞌux-ka-iwiꞌ, man utz ta, 
roma xa quiriꞌ niben, iyon rix xtiqꞌuis-ka-iwiꞌ.

Tiyaꞌ lugar che ri Espíritu Santo chi ja rajaꞌ 
nicꞌuan iwichi y man tiben ri nirayij rix

16 Y nin-ij chukaꞌ chiwe: Tiyaꞌ lugar chi ja ri Espíritu Santo nicꞌuan 
iwichi, y man tiben ri itzel tak ex ri nirayij rix. 17 Roma ri itzel tak ex ri 
nirayij, man nrojoꞌ ta chi nisamaj ri Espíritu Santo pa icꞌaslen. Y ri Espíritu 
Santo man nrojoꞌ ta chi ja ri itzel tak ex ri nirayij nicꞌueꞌ pa icꞌaslen. Can 
man jun mej (bey) xtiquicꞌuaj-quiꞌ. Romariꞌ man xquixtiquier ta niben ri 
nirayij rix. b 18  Pero xa rix can niyaꞌ lugar che ri Espíritu Santo chi ja rajaꞌ 
nicꞌuan iwichi chupa ri icꞌaslen, man jixcꞌo ta chuxeꞌ ru-ley ri Moisés.

19 Y can chꞌanin yekꞌalajin ri winak ri niquiꞌen ri niquirayij rejeꞌ, roma 
jareꞌ ri yequiꞌen: Ri je-cꞌulan y ri man je-cꞌulan ta niquicanola-quiꞌ chi 
niquiꞌen mac, can qꞌuiy-wi itzel ex ri niquiꞌen y can man yeqꞌuix ta jubaꞌ 
niquiꞌen quiriꞌ. 20 Niquiyalaꞌ quikꞌij dioses ri man je ketzij ta, ri niquiꞌen 
itzibel y itzel niquitzu-quiꞌ, niquiꞌen ayowal, itzel yequitzuꞌ ri chꞌaka chic 
roma utz jecꞌo, can chꞌanin nicataj quiyowal, niquijoꞌ chi xe rejeꞌ cꞌo ta 
ronojel ex quiqꞌuin, niquijachala-quiꞌ roma ri quinoꞌj (quinaꞌoj), nika 
chiquiwech ri man ketzij ta yecꞌut. 21 Itzel yequitzuꞌ chꞌaka chic roma 
cꞌo ex quichi, ri yecamisan, ri yekꞌaber, ri yebano itzel tak nimakꞌej, y ri 
yequiꞌen chukaꞌ chꞌaka chic quiwech itzel ex ancheꞌl reꞌ. Can nuꞌin yan 
can chiwe jun mej (bey), y ninnataj chic rubixic chiwe, chi ri winak ri 
yebano itzel tak ex ancheꞌl reꞌ, manak xquieꞌoc anchiꞌ ja ri Dios nibano 
gobernar.

22  Pero xa can niyaꞌ lugar chi ja ri Espíritu Santo nicꞌuan iwichi chupa 
ri icꞌaslen, ri icꞌaslen xtiwachin utz. Xtijo-iwiꞌ, xtiquicot ri iwánima, 
xticꞌueꞌ uxlanen pa iwánima, xquixcochꞌon, utz inoꞌj (inaꞌoj) xtiben, can 
cꞌo favor xquieꞌiben chique chꞌaka chic, xtiyaꞌ iwánima riqꞌuin ri Dios, 
23  manak oc ikꞌij xtiben, xtikꞌil-iwiꞌ chech ri mac. Y xa jun cꞌaslen quiriꞌ 
xticꞌuaj, ri ley man jun anchique xtuꞌon chiwe. 24 Y konojel ri joj richi chic 
ri Cristo, ancheꞌl can xojbajix riqꞌuin rajaꞌ chech ri cruz, romariꞌ xekayaꞌ 
can ri itzel tak ex ri xekarayij. 25 Can ja ri Espíritu Santo ruyoꞌn ri cꞌacꞌacꞌ 
kacꞌaslen. Romariꞌ can kayaꞌ lugar chi ja rajaꞌ ri nicꞌuan kachi.

26  Man takanaꞌ chi joj nimalaj tak winak chi quiriꞌ man nicataj ta pe 
quiyowal ri chꞌaka chic. Y chukaꞌ man itzel quiekatzuꞌ chꞌaka chic roma 
utz jecꞌo.

6  1 Wachꞌalal, xa cꞌo jun kachꞌalal ri nika pa mac, rix ri can icꞌuan jun 
cꞌaslen ancheꞌl ri nrojoꞌ ri Espíritu Santo, ekal (akal) quixchꞌoꞌn che, 

chi quiriꞌ nitzolaj-pe ránima riqꞌuin ri Dios. Y rix tibanaꞌ cuenta iwiꞌ chi 
quiriꞌ man jixka ta pa mac rix chukaꞌ. 2  Y xa cꞌo anchique nicꞌulumaj y 
can ninaꞌ chi can ancheꞌl jun ekaꞌn (akaꞌn) nika chiwij, can tito-iwiꞌ chi 
nicꞌuaj ri jun ekaꞌn (akaꞌn) reꞌ. Y riqꞌuin riꞌ, can niben-wi ri nuꞌij ri ley 
richi ri Cristo.

3  Pero xa cꞌo jun nunojij chi cꞌo rukꞌij, y xa manak rukꞌij, xa can ruyon 
rajaꞌ nuꞌon engañar riꞌ. 4 Chikajunal katzuꞌ ri nakaꞌan, kꞌalaj riꞌ xa utz 
o xa man utz ta. Y xa ri nakaꞌan can utz-wi, tiquicot ri kánima. Y man 
nicꞌatzin ta nakatzuꞌ ri nuꞌon ri jun chic kachꞌalal. 5 Roma can chikajunal 
kacꞌuaj ri kekaꞌn (kakaꞌn).

6  Y rix ri jixtijox riqꞌuin rutzij ri Dios, quieꞌitoꞌ ri kachꞌalal ri yetijon 
iwichi riqꞌuin ronojel ex ri cꞌo iwiqꞌuin.

7 Man tiben engañar iwiꞌ. Roma ri Dios man jun xtibano engañar richi. 
Can ancheꞌl cuando nitic-ka jun ixim, can jariꞌ chukaꞌ ri neruya-pe. Can 
ronojel cꞌo ruqꞌuiexel. 8  Romariꞌ, xa ja ri nakarayij roj ri yekaꞌan, jariꞌ ri 

xquieqꞌuiso ri kacꞌaslen. Pero xa nakacꞌuaj ri cꞌaslen ri nrojoꞌ ri Espíritu 
Santo, xtucꞌom-pe chake ri cꞌaslen ri manak xtiqꞌuis. 9 Y man kojcos 
nakaꞌan ri utz. Roma xa man xtakamalij ta can, xtapon ri kꞌij cuando 
xtitzoles ruqꞌuiexel chake. 10 Y romariꞌ, cuando nakatzuꞌ xabachique 
(xamaꞌanchique) winak chi cꞌo ri nicꞌatzin che, can katoꞌ. Pero ri más 
nicꞌatzin chi yekatoꞌ ja ri je kachꞌalal chic, ri junan kaniman ri Jesucristo 
quiqꞌuin.

Ri Pablo xe ri Jesucristo ri xcom chech cruz nuyaꞌ rukꞌij
11 Cami titzuꞌ, can riqꞌuin nimaꞌk tak letras yitzꞌiban-e chiwe; can che 

nukꞌaꞌ nin-en-e. 12  Conojel ri niquijoꞌ chi tiꞌan ri circuncisión chiwe, 
niquiꞌen quiriꞌ can xe chi quietzꞌet y quienimex chi can niquiꞌen-wi ri nuꞌij 
ru-ley ri Moisés. Y man niquijoꞌ ta niquitzijoj chi jojcolotaj xe roma ri 
rucamic ri Jesucristo chech ri cruz, roma rejeꞌ man niquijoꞌ ta niquikꞌaxaj 
sufrimiento pa quikꞌaꞌ ri winak. 13  Can banon-wi ri circuncisión chique 
ri yeꞌin chiwe chi can quiriꞌ chukaꞌ tibanaꞌ rix. Pero reꞌ man nuꞌij ta chi 
rejeꞌ can niquiꞌen-wi ronojel ri nuꞌij chupa ru-ley ri Moisés. Man quiriꞌ 
ta. Rejeꞌ niquijoꞌ chi rix niꞌan ri circuncisión chiwe, xe chi quietzꞌet chi 
can cꞌo quikꞌij roma rix can yeꞌinimaj. 14 Pero ren man ninjoꞌ ta chi niyoꞌx 
nukꞌij, ancheꞌl niquiꞌen rejeꞌ. Ren can xe ri Kajaf Jesucristo ri xcom chech 
ri cruz ri ninyaꞌ rukꞌij, y ja chukaꞌ rajaꞌ ri banayon chue chi xicom yan 
chiquiwech ri itzel tak noꞌj (naꞌoj) ri cꞌo chech-ulef. Y chukaꞌ ri itzel tak 
noꞌj (naꞌoj) xecom yan chinuech ren. 15 Y roj ri xe jun kabanon riqꞌuin ri 
Cristo Jesús, man jun anchique nuꞌon xa banon ri circuncisión chake o 
manak banon. Ri nicꞌatzin y can cꞌo-wi rakalen, ja ri cꞌacꞌacꞌ kacꞌaslen. 
16  Rix ri nicꞌuaj jun cꞌaslen ancheꞌl nuꞌij ri tzij reꞌ, ri ninrayij pa iwiꞌ, jaꞌ ta 
chi xticꞌueꞌ ri uxlanen pa iwánima. Y can xtijoyowex chukaꞌ iwech roma 
ri Dios, rix ri jix ketzij israelitas, roma can jix rutenemit-wi ri Dios.

17 Y ri kꞌij ri xtibe-apo, man jun chic tiꞌin más tzij chuij. Roma ren can 
jecꞌo-wi retal jenucꞌuan pa nuchꞌacul roma ri sufrimiento, y ronojel reꞌ 
roma can jin jun chique ri je rusamajel ri Ajaf Jesús.

Ri ruqꞌuisbel tzij
18  Ri ru-bendición ri Kajaf Jesucristo xticꞌueꞌ ta pa iwánima rix 

wachꞌalal. Amén. 

